
Ber tað til at flyta almenn arbeiðs­
pláss úr høvuðsstaðnum og út á 
bygd?

Sjálvandi ber tað til. Men spurn­
ingurin er, um tað kortini loysir seg 
samfelagsliga.

Í Danmark hevur borgarliga 
stjórnin sett sær fyri at flyta 4.000 
almenn arbeiðspláss úr høvuðs­
staðarøkinum og út í útjaðaran. 

Í fíggjarlógaruppskotinum hev­
ur stjórnin sett av 400 milliónir 
krónur til endamálið, men nú vísir 
tað seg, at hetta langt frá er nóg 
mikið. 

Claus Hjort Frederiksen, fíggj­
armálaráðharri, segði í gjár, at fer 
at kosta eina milliard krónur – sum 
ein eingangsútreiðsla – at fremja 

hesa flyting. Tað vil siga, at tað 
kostar 250.000 krónur fyri hvørt 
arbeiðsplássið.

Tá vit soleiðis samanbera okk­
um við Danmark, plaga vit at býta 
við 100. Gera vit tað, so svarar tað 
til, at tað kostar 10 milliónir krónur 
at flyta 40 arbeiðspláss úr Havnini 
og út á bygd.

Spurningurin er áhugaverdur. 
Men samstundis, so eiga vit at 
spyrja okkum, um hetta loysir seg. 
Tí hvat er ein útjaðari? Er Klaksvík 
ein útjaðari? Er Vágar ein útjaðari? 
Skuldu vit gjørt eina slíka miðvísa 
flyting av almennum arbeiðspláss­
um, skuldi tað so til dømis verið 
til øki, um liggja meira enn ein 
tíma úr Havnini? Ella er tað betri 

fyri eitt nú Klaksvík, at ávís ar­
beiðspláss verða flutt úr Havnini til 
Klaksvíkar, enn at somu klaksvík­
ingar koyra úr Klaksvík til Havnar 
at arbeiða? Tað kundi verið ein 
áhugaverdur spurningur at greitt.

Men her eru heilt víst ymsar 
meiningar um hetta mál. Í Grøn­
landi, hevur málið eisini verið uppi 
í politisku skipanini, og har eru tey 
sum vera man heldur ikki á einum 
máli um, hvat rættast er at gera. 
Har hava nakrir borgarstjórar skot­
ið upp at flyta 600 arbeiðspláss úr 
Nuuk til aðrar býir og bygdir. Og 
har er als ikki semja um, at hetta er 
ein góð loysn.

Hóast Grønland og Føroyar 
kunnu samanberast í fólkatali, 

so ber als ikki til at samanbera 
landafrøðiliga. Avbjóðingarnar 
í Grønlandi eru so nógvar ferðir 
størri, enn hjá okkum. Men fyri 
tað er spurningurin áhugaverdur. 

Tí liggja almennu arbeiðsplássini 
best, um øll eru savnað ein um stað 
í Havn – ella ber til at spjaða tey í 
ávísan mun kring landið.

Gunvá við Keldu, fyrrverandi 
borgstjóri í Klaksvík viðmerkti so­
leiðis á in.fo hendan dagin:

– Danmark ger tað, í Grønlandi 
eru tey í ferð við at gera tað. Nú 
verður spennandi at síggja, hvør 
stiðril er í okkara landspolitikarum. 
Vit í Klaksvík eru til reiðar!

Kanska vit fáa hetta kjakið í lag 
í Føroyum eisini?

Er tað skilagott at flyta 
almenn arbeiðspláss út á bygd?

Um at flyta almenn størv

Av­
gerðin er 
tykkara
Súni Selfoss
kjak síða 18

Taka 
hond 
um ung í 
Kollafirði
Bergur Dam Jensen
kjak Síða 18

Matiné verður í Havnar 
kirkju leygardagin klokkan 
11.30 við Stanley Samuelsen 
og Jón Festirstein.

26. februar eru 135 ár liðin 
síðan J. H. O. Djurhuus varð 
føddur.

Í hesum sambandi skipar 
Nora Musik fyri hátíðarhaldi 
sum umfatar konsertir, fyri­
lestur og listaframsýning í 
Tórshavn 24.-27. februar.

Leygardag klokkan 11:30 
er matiné í Havnar Kirkju við 
Stanley Samuelsen (guitar 
& sang) og Jón Festirstein 
(violin). 

– Við heitu og inniligu 
røddini og tí livandi og hug­
takandi gittarfylgispælinum 
hevur hann givið tekstum hjá 
okkara mætastu lýrikarum 
nýtt lív. Klassiskur føroysk­
ur skaldskapur og nýggj 
tónlist ganga upp í eina 
hægri eind í fløgunum hjá 
Stanley.

Soleiðis endurgeva 
fyrireikararnir Suna 
Merkistein, útvarps­
mann, fyri at siga.

Í 1985 f ó r 
S ta n l e y 

at seta løg til yrkingar hjá 
kendum føroyskum skøld­
um, fyrst og fremst Janusi 
Djurhuus (1881-1948).

Stanley hevur higartil 
smíðað ikki færri enn 57 løg 
til sangir, sum eru givnir út á 
fløgu.

Fyrsta fløgan, »Um eg 
kundi kvøðið«, kom út í 1999 
og síðani komu »Sól og regn« 
(2005), »Tíðin rennur« (2008), 
»Alle hjertets sange« (2011) og 
»Stanley live« (2011).

Á fløguni »Oktobir« (2013) 
arbeiðir Stanley burturav við 
Janusi Djurhuus og hevur til 
hetta høvi gjørt tónleik til 20 
av hansara klassisku yrking­
um.

Farna heyst gav forlagið 
Nora Musik út sangbók við 
løgunum hjá Stanley, tekst­
um, nótum og besifringum.

Síðani 1990 hevur Stanley 
ferðast nógv sum tónleikari 

í Norðurlondum, Evropa 
og Amerika og hevur 
skapt nýggj sambond og 
dyrkað nýggjan tónleik.

– Vælkomin til 
forvitnisliga matiné 
leygardagin, siga fyri­
reikararnir. 

Minnast Janus 
í Havnar kirkjuTað er kent aðrastaðni, at 

stórir menn – tað vil siga 
menn, sum halda seg sjálvar 
vera stórar – vilja hava sín 
egna fjølmiðil. Ella sítt egna 
fótbóltsfelag.

Soleiðis hevur nýggi borg­
arstjórin í Runavík nú fingið 
sín egna miðil, sum komm­
unukassin kanska rindar fyri.

Sjávlur segði Tórbjørn Jac­
obsen soleiðis á Facebook:

– Runavíkar kommuna 
royndi seg við útvarpi á R7 
støðini í dag. Fram til summ­
arfrítíðina fara vit at royna 
hendan háttin at kunna borg­
arar og onnur um tað sum 
fyriferst í økinum, við serligum 
atliti til kommununa. Sølvi, 
Bárður, Svend og sjálvur hava 
tikið okkum saman at stjórna 
redaktiónini kollektivt, meðan 
royndin gongur. Sent verður 
hvønn mánadag seinrapart kl. 
15:00. Ivaleyst fer fyrsta send­
ingin, sum fór í luftina í dag, 
at koma út á www.R7.fo, tá 
heimasíðan hjá støðini verður 
dagførd.

Tað ljóðar ikki sørt total­
itert, at ein politiskur leiðari 
sjálvur skal hava redaktión­
ellu leiðsluna – saman við 
sínum samansvornu undir­
sáttum. 

Men tað er vist so, at borg­
arstjórin sigur so. Hvussu 

nógvar pengar Runavíkar 
kommuna rindar privatu út­
varpsrásini fyri ómakin, verð­
ur einki sagt um. Men har 
verða valla teir stóru kritisku 
spurningar og ongar óbehagi­
ligheitir, tí politiski leiaðrin 
á Glyvrum stjórnar sjálvur 
showinum.

Ikki er greitt, hvussu nógv 
leiðreglarnar um góðan fjøl­
miðlasið fylla í Runavíkar 
býráð. Men í leiðreglunum 
verður integriteturin greitt 
skilmarkaður soleiðis, at lurt­
arin ikki skal kunna kenna 
seg lumpaðan av einum hægri 
politiskum endamáli – enn tað 
at gera fjølmiðlatilfar.

»Fjølmi!lafólk eiga ikki at 
átaka sær uppgávur, arbeiði, 
búskaparligar ella aðrar bind­
ingar, ið kunnu skapa iva um, 
hvat endamálið er við kunn­
ingaruppgávuni. 

Tey eiga ikki at koma sær í 
støður, har ivi kann sáast um 
teirra trúvirði, og tey eiga at 
gáa um viðurskifti, ið kunnu 
ávirka gegnið hjá tí einstaka 
fjølmiðlafólkinum.«

Men hetta er nokk bara 
fjant og fjas og hevur ongan 
týdning í Tobbasa Pravda, so 
vit yppa bara øksl og lata trú­
virðið hjá føroyskum fjølmiðl­
um søkka eitt sindur longur 
niður...

Tobbasa Pravda farið í luftina


